
Gweinidog y Trysorlys yn lansio cydweithrediad rhwng y Brifysgol Agored a Chastell-nedd Port Talbot
Coleg Castell-nedd Port Talbot fydd y cyntaf yn y DU i gyflwyno gradd sylfaen (FD) y Brifysgol Agored mewn Gwasanaethau Ariannol.

Lansiwyd y Radd Sylfaen yn Neuadd Plaisterer, Llundain, yr wythnos ddiwethaf gan Paul Myners, Ysgrifennydd Gwasanaethau Ariannol y Trysorlys, gyda chynrychiolwyr o'r coleg a'r Brifysgol Agored yn bresennol. Hefyd roedd Evan Davies, un o raddedigion anrhydeddus y Brifysgol Agored yn ogystal ag economegydd, newyddiadurwr a chyflwynydd Dragon's Den, yno i ddangos ei gefnogaeth i'r cymhwyster newydd.

Wrth siarad yn y lansiad, dywedodd Paul Myners “Flwyddyn yn ôl i'r wythnos hon roedd system ariannol y byd yn wynebu ei moment fwyaf peryglus ers o leiaf 70 o flynyddoedd. Fodd bynnag, drwy weithredu, rydym ni wedi saernïo sefydlogrwydd  - llwyddom i edrych yn ôl ar y gwallau a'r diffygion yn y system a dechrau meddwl am y dyfodol. Ond mae yna fwy i'w wneud.

“Rhaid i ni fyfyrio ar fethiannau rheoleiddio a disgyblaeth yn y farchnad ill dau i gadw'r system yn ddiogel, gan ganolbwyntio ar ei ffyniant hirdymor.   Golyga hyn bod angen y bobl gywir yn gweithio yn y sector. Bydd y Radd Sylfaen yn denu pobl newydd gyda sgiliau newydd i'r sector a sgiliau wedi'u teilwra i anghenion a diddordebau yn y sector.”

Caiff cwrs y Brifysgol Agored ei gyflwyno mewn dull arloesol ar-lein gyda chefnogaeth ar gampws Castell-nedd Port Talbot. Bydd myfyrwyr yn mynychu tiwtorialau yn y coleg ond hefyd yn manteisio ar ddulliau astudio o bell ac e-ddysgu'r Brifysgol Agored, megis fforymau ac unedau astudio ar-lein, yn ogystal â gwefannau rhwydweithio cymdeithasol.

Dywedodd Is-brifathro Coleg Castell-nedd Port Talbot, Keith Brooker: “Mae hwn yn gyfle newydd arall a gyflwynwyd gan y Coleg ac rydym wrth ein bodd yn cydweithio â'r Brifysgol Agored. Yn yr hinsawdd economaidd sydd ohoni, credwn fod hwn yn gyfle gwych i bobl sy'n gweithio yn y sector hwn feithrin rhagor o sgiliau a chymwysterau.”

Dywedodd Rob Humphreys, Cyfarwyddwr y Brifysgol Agored yng Nghymru:

“Bydd y Radd Sylfaen hon, a chyrsiau eraill, yn helpu i'r diwydiant addasu a gwella sgiliau ei weithlu, gan gryfhau ei ymateb i'r dirwasgiad a thu hwnt.

“Mae'n gyfle gwych i fyfyrwyr yn ardal Bae Abertawe ddatblygu dealltwriaeth eang a dwys o'r sgiliau sydd eu hangen er mwyn camu ymlaen mewn gyrfa yn y diwydiant gwasanaethau ariannol, yn ogystal â chael profiad ymarferol o safon ac arbenigedd astudio gyda'r Brifysgol Agored.”

Bydd y cyfnod cofrestru yn cau ar y 31ain o Ionawr ac mae'r cwrs yn dechrau ym mis Chwefror.

Notes/Nodiadau:

· Mae'r llun yn dangos: Ian Fribbance o'r Brifysgol Agored a Chris Davies a Keith Brooker o Goleg Castell-nedd Port Talbot, yn mynychu'r digwyddiad yn Ninas Llundain (gan: Lawrence White)

· Am ragor o wybodaeth am Radd Sylfaen y Brifysgol Agored mewn Gwasanaethau Ariannol, ewch i: http://www3.open.ac.uk/study/undergraduate/qualification/G16.htm Am ragor o wybodaeth am Goleg Castell Nedd Port Talbot ewch i http://www.nptc.ac.uk/
· Yn ôl Arolwg Myfyrwyr Cenedlaethol 2009, mae myfyrwyr y Brifysgol Agored, am y pumed flwyddyn yn olynol, yn fwy bodlon ar ansawdd eu haddysg uwch na myfyrwyr mewn unrhyw brifysgol arall yng Nghymru.

· Y Brifysgol Agored yng Nghymru yw'r unig Sefydliad Addysg Uwch 'Cymru gyfan', ac mae'n cofrestru bron 7,000 o fyfyrwyr o bob cymuned ledled y wlad i bob pwrpas. Ariennir y Brifysgol Agored yng Nghymru bellach gan CCAUC (Cyngor Cyllido Addysg Uwch Cymru), ac mae wedi rhoi cyfle i bobl ledled y wlad astudio mewn prifysgol yn rhan-amser ers 40 mlynedd.

· Coleg Castell-nedd Port Talbot yw'r Sefydliad Addysg Bellach mwyaf ond un yng Nghymru. Mae'n cynnig cannoedd o gyrsiau llawn amser a rhan amser. 

· Mae dros 15,500 o fyfyrwyr a mwy nag 800 o staff yn astudio ac yn gweithio yn ei wyth campws. 

· Mae Coleg Castell-nedd Port Talbot wedi ennill Gwobr Beacon a hwn yw'r unig goleg yng Nghymru sy'n meddu ar Nod Ansawdd Sgiliau Sylfaenol am ddysgu sgiliau sylfaenol i'w holl fyfyrwyr ôl-16 mewn AB a Dysgu Seiliedig ar Waith.

